
President, dis tyd om u ampseed na te kom
Frikkie Sutherland, Jeffreysbaai
Geagte Pres. Cyril Ramaphosa, u is 
verkies as president van Suid-Afrika.  
Daardeur het u u setel as ANC-LP 
prysgegee en by u inhuldiging het u as 
Christen – soos deur u self verklaar – 
met u hand op die Bybel ’n eed afgelê 
om al die mense van die land op ’n reg-
verdige en gelyke basis te dien. 

In die lig hiervan vra ek u om met ’n 
rein gewete in alle eerlikheid teenoor 
God en die burgers van die land op die 
volgende vrae te antwoord:
) Is u tydens hierdie tyd van inper-
king besig om alle inwoners van die 
land, ongeag hul ras, oor dieselfde kam 
te skeer wanneer dit by hulp aan hulp-
behoewende mense en besighede kom?
) U is die president – waarom laat u 
toe dat soveel ministers aan u voor-
skryf hoe sake bestuur moet word?
) Werkloosheid is reeds onbeheerbaar 
– is dit nie tyd om soveel besighede 

moontlik toe te laat om onder streng 
voorwaardes sake te doen nie?
) Waarom hoor ons nie van sigbare 
optrede teen amptenare wat op onver-
antwoordelike wyse ondoeltreffende 
regulasies lukraak op inwoners af-
dwing nie?
) Wanneer gaan die regulasies op ’n 
verstaanbare en eenvormige wyse 
deur alle amptenare toegepas word?

President, ek dink dat u die beste 
persoon in die regerende party is om 
ons land in hierdie bedroewende tyd te 
lei, maar toon asseblief u staal en tree 
werklik presidensieel op. Roep die lede 
van u kabinet tot orde wanneer hulle 
elkeen in hul eie rigting wil neuk en 
dwarstrek (ongelukkig die enigste 
woorde wat ek vir hul optrede het!). 
Toon u staal om hierdie land van tota-
le ondergang te red.

Mag God u help om u ampseed teen-
oor alle Suid-Afrikaners na te kom.

Dit lyk nie of die president nog die leisels hou
Kotzé Louw, Ceres
Ek is hartseer en baie bekommerd oor 
ons mooi land en sy toekoms. 

Ek het so baie respek gehad vir ons 
president, mnr. Cyril Ramaphosa, 
maar dit lyk vir my hy het nie meer 
die leisels in sy hande nie. 

Ek kan ook nie glo hy dink dat hier 
nie wit mense is wat die nodige ver-

stand het om hom ook van advies te 
dien nie. Is hy bang dat van die faksies 
in die ANC hom sal uitskop as hy ’n 
bietjie aandag aan die wit mense gee?

Raak dit nie tyd dat die opposisie-
partye bymekaarkom en met ’n besluit 
na die regering gaan om al hierdie pro-
bleme aan hom oor te dra nie! 

Ek wil graag weet.

V Kyk Arbeiders weg?: Die Britse minister van 
sport, Denis Howell, het gistermiddag in die La-
erhuis die Arbeidersregering se standpunt her-
bevestig dat hy glo dat hy hom nie met die ver-
antwoordelikheid van die Engelse Krieketraad 
moet bemoei deur die Springboek-kriekettoer af 
te stel nie. Die minister het terselfdertyd aange-
kondig dat die Britse Sportraad gisteroggend op 
’n spoedvergadering besluit het om ’n beroep op 
die Engelse Krieketraad te doen om die uitnodi-
ging aan die Springbokke terug te trek.

V In die donker: ’n Nuwe hulpmiddel vir voet-
gangers is gister in Kaapstad deur die Skierei-
landse Padveiligheidsvereniging in oorleg met ’n 
oliemaatskappy aan die publiek bekendgestel. 
Dit bestaan uit ’n klein, reghoekige glimstrokie 
van kunsstof wat op die skoensool, net voor die 
hak, aangebring word. Dit is silwerkleurig en 
weerkaats duidelik wanneer ’n motor se ligte 
daarop skyn. Uit toetse blyk dit dat ’n voetgan-
ger in ligte kleredrag sonder die plakkers deur 
motorryers tot op ’n afstand van 40 meter sig-
baar is, terwyl voetgangers met die skoenplak-

kers (’n bietjie groter as ’n posseël) tot op ’n af-
stand van 150 meter sigbaar is. 

V Storm oor die Kalahari: Motors wat in die 
hoofstraat geparkeer was, is opgelig en lang en-
te deur die vloedwaters meegesleur in ’n wolk-
breuk wat die dorp eergister getref het. Die wa-
ter het die hoofstraat in ’n rivier verander en by 
winkels en banke ingestroom. Meer as 125 mm 
(5 dm.) reën het binne enkele ure voor midder-
nag op die dorp uitgesak. 

V Stad teen Smuts: Ná ’n bitter bespreking het 
Edinburg se stadsraad gister besluit om ’n 
boodskap van gelukwense aan die Smuts-ver-
eniging van oudgediendes van Transvaal te stuur 
by geleentheid van die honderdste viering van 
Genl. J. C. Smuts se geboortedag. Aberdeen, wat 
in 1947 ereburgerskap aan Genl. Smuts toegeken 
het, het ’n soortgelyke voorstel verwerp - weens 
Suid-Afrika se apartheidsbeleid. 

V Advertensie: Koester die winter in dié warm-
te. Nuwe lae pryse by OK: Duffeljasse R9,99. 

50 Jaar gelede | 15 Mei 1970

Stuur jou SMS na 36260. SMS’e wat 
die skrywer se naam bevat, kry voor-
keur.

V Ek gaan inteken op die Staatskoerant. Lyk 
my dis waar die beste grappies deesdae ver-
skyn. – Ben Haiser
V Watter gek land laat toe dat ’n minister 
voorskryf watter klere gekoop mag word? 
Piesangrepubliek. – A. Laing, Brackenfell
V 80% van huishoudings gaan volgende 
maand huiswerkers en tuiniers se lone staak. 
Ons kan nie volhou nie. Pres. Ramaphosa sal 
gedwing word om die inperking te verslap. 
– Maretha
V Al wat die DA-regering in die Wes-Kaap 
blykbaar met sy grootskaalse Covid-19-
toetsing reggekry het, is om ons ekonomie 

hier langer in vlak 4 te hou. – Geo, Tableview
V Die regering moet die land van ondergang 
red, maar hulle het nie eens die vermoë en 
insig om dit reg te kan doen wat hulle pro-
beer nie. Foeitog. – Sarel
V Die verbod op rook? Ek is nie ’n roker nie! 
Ek wil net weet of daar enige data bestaan 
of die Covid-19-sterfgevalle wel rokers was. 
– Maureen Theron, Sandbaai 
V Gebruik die sosiale media om die gekhede 
van die regering te parodieer. Ten minste kan 
ons dan lag. – Marina, Parow
V Breyten Paulse, jy moet ophou spog oor 
hoe fiks jy is. Jy is volgende op die Bulle se 
aankooplys. – Eben de J
V Ek het nooit kon dink dat daar ’n dag sal 
kom dat ek nie meer sport sal mis nie. En ek 
was aan sport verslaaf! – Martin, Boston

Jy SMS

Legendariese skrywer Elsa Joubert   
(97) pleit namens bejaardes:

V Ek mis my familie en vriende. Staak die in-
perking. – Sanet Burne
V Ek het net so hartseer gevoel. Ons het ’n 
broer en suster in verskillende aftreeoorde en 
dit is seker al drie maande dat hulle niemand 
mag sien nie. – Dirk en Surita van Renen
V Dit voel vir my of ons deesdae wil besluit 
oor lewe of dood. – Liza Schoeman
V My ma is 85 en sy wil self haar goedjies by 
PnP gaan koop, ens. Ons verduidelik sy mag 
nie, en dan sê sy: Almal ry dan rond, hoekom 

mag sy nie. – Leonie du Plessis
V Dankie, me. Joubert, vir die pleidooi. Ek mis 
my moeder ook vreeslik. – Analie Burger
V Ek het ’n gestremde dogter en ek mag haar 
ook nie sien nie . . . Dit is hartverskeurend. 
– Karlien Nortje Smit
V Dit kan groter skade doen om weg te bly 
van jou familie. – Corinne Posthumus le Roux 
V Ek voel ook al siek van verlange na my kin-
ders en kleinkinders! Video’s en WhatsApp 
help nie meer nie. – Lore Baguley
V Die ironie: personeel kom en gaan soos 
voorheen. Hoewel voorsorg getref word, kan 
húlle óók mos die virus inbring. – Lona Human

Jy op Facebook en Netwerk24

Dr. Randall Ortel (34) woon saam 
met sy ouers en broer in Manen-
berg. Dit is daar waar hy in sy 

vrye tyd moue oprol en hom nou veral 
toespits in die stryd teen Covid-19.

Hy is ’n kliniese assistent by die 
Mitchells Plain-Distrikshospitaal en is 
in sy derdejaar van die spesialisgebied 
huisartskunde aan die Universiteit 
van Kaapstad. Hy sal volgende jaar as 
algemene spesialis kwalifiseer. 

“Manenberg het nie ’n hospitaal nie. 
Sedert die G.F. Jooste-Hospitaal toege-
maak het, is daar nie ’n hospitaal in 
Manenberg nie. Daar is net ’n kliniek 
wat deur die Kaapstad-metro bestuur 
word en waar hulle nou na die kinder-
tjies kyk en na voorbehoed en TB, en 
so aan,” sê Randall.

“So, die mense van Manenberg moet 
basies nou Heideveld of Hanover Park 
toe gaan – hulle moet uit die area uit 
reis. Maar omdat ek al so ’n goeie ver-
houding het met die mense in Manen-
berg, het ek net besluit met hierdie 
Covid-19-pandemie . . . 

“Kyk, almal praat op hierdie hoë 
vlakke, maar niemand wat weet wat 
aangaan is eintlik op die grond nie – 
ek dink die boodskap kom nie by die 
mense uit nie.

“Ja, die president praat op die televi-
sie en daar is radioadvertensies en sul-
ke tipe goed, maar die inligting moet 
afgebreek word sodat hierdie mense 
dit kan verstaan.”

Iemand met wie hy nou saamwerk, 
is dr. Elma de Vries, ’n senior huis-
artskunde-spesialis by die Heideveld-
daghospitaal en een van sy dosente 
aan die UK. 

“Die uitreike na gemeenskappe moet 
deur die daghospitale beplan word. En 
dís hoe ons op die ding afgekom het 
waar ek nou gehelp het om byvoor-
beeld die kerksale te reël met Elma se 
ondersteuning. 

“Dan het ek nou ’n YouTube-video 
aanmekaargesit en dit in die gemeen-
skap ingestuur na WhatsApp-groepe 
toe sodat mense na spesifieke plekke, 
soos ’n kerksaal, toe sal kom vir inlig-
tingsessies of om getoets te word.

“So, van dag een af het ek maar in-
ligtingsgoedjies uitgesit en ek het vir 
Elma gekontak en gevra wat doen hul-

le in Manenberg. Ek het ook vir haar 
gesê hulle moet laat weet as daar enig-
iets is waarmee ek kan help. Ek het be-
sef as mense in Manenberg besmet 
raak, gaan ons probleme hê, want dis 
’n baie dense plek. 

“Die mense woon baie naby aan me-
kaar en daar is partykeer tot 20 mense 
op ’n werf . . . Daar is twee, drie Wendy 
houses op een werf, so as een persoon 
dit daar kry, is dit ’n nightmare.

“Alles wat ek doen, doen ek maar 
vir Manenberg. Ek sê altyd vir die 
mense ek kan nie almal dien nie – ek 
dien mý gemeenskap. Ek wil soos ’n 
big eye of ’n big daddy of ’n big bro-
ther wees vir Manenberg, en soveel as 
moontlik inligting uitkry in die area 
sodat mense kan wéét.”

Aan die einde van die snit “Manen-
berg” op Abdullah “Dollar Brand” 
Ibrahim se ikoniese album Manenberg 
- Is where it’s happening roep ’n stem: 
“Oh, Manenberg . . . Julle kan maar 
New York toe gaan, maar ons bly hier 
in Manenberg . . .” Dit is daaraan wat 
ek dink wanneer Randall vertel waar-
om hy steeds in Manenberg woon.

“Ek is hier gebore, en ek was in 
Rhodes High in Mowbray. Daar het ek 
’n prentjie buite Manenberg gekry, en 
toe is ek Stellenbosch-universiteit toe.

“Ek het nie ’n probleem met Manen-

berg nie. Die mense is dieselfde . . . Dis 
dieselfde klas mense as ek – bruin 
mense. Dis ’n baie vergewende ge-
meenskap. Dis ook ’n gemeenskap wat 
jou sukses vier as jy suksesvol is. En 
mense is naby aan mekaar; mense 
práát met mekaar.

“Dis ’n gemeenskap wat rolmodelle 
nodig het, en dis die tipe ding wat ek 
uitsit. Ek is visible in die gemeenskap. 
Mense kan sien ek praat nie net nie. 
Ek wys maar vir hulle: Kyk, dís wat ek 
kan doen, en mense raadpleeg my 
maar gereeld. Ook byvoorbeeld kin-
ders wat wil swot.”

 Randall is die eerste dokter wat uit 
die Manenberg-gemeenskap kom.

“Die grootste ding waarmee ek aan 
die begin gesukkel het, was selfver-
troue, want kyk, jy kom uit Manen-
berg uit; jy’s bottom of the food chain.

“So, toe ek begin het by Rhodes, het 
ek maar gesukkel. Hier sien jy kinders 
wie se ouers hulle by die skool kom af-
laai en jy moet maar met ’n bus ry in 
die winter en jy reën nat. 

“Jy kom mos nou van ’n zero base-li-
ne af, as ek dit só kan stel, in vergely-
king met jou peers. Dis hoekom ek nie 
’n keuse gehad het nie – ek moes aka-
demies presteer, want dit was die enig-
ste ding wat ek gehad het. 

“Ek is lief vir Nelson Mandela se 

statements soos ‘education is the best 
weapon’ en sulke goed, want ek het dit 
elke dag gesien.”

Hy het met beurse aan die US gaan 
studeer, onder meer een van die vak-
bond SACTWU, van wie sy ma, wat vir 
die klerefabriek Rex Trueform gewerk 
het, ’n lid was.

Die Wes-Kaap is tans die episen-
trum van die Covid-19-pandemie 
in Suid-Afrika.

“Die afgelope vier weke was daar 
minstens vier mense wat vir my ge-
kontak het om te sê hulle het positief 
getoets. Die Covid-19 hotline sê mos 
nou net vir die mense hulle moet self-
isolate, maar hulle ken nie die mense 
se omstandighede nie. Dís waar ek be-
trokke raak.

“So, as die mense vir my sê hulle is 
positief, dan vra ek of ek hulle kan 
sien en ek gaan na hulle huis toe. Dik-
wels ken ek die persoon, want ek ken  
basies die hele Manenberg. As iemand 
vir my hul adres gee, dan weet ek al 
klaar hoe is die omstandighede daar.

“Ons het onlangs ’n meisie gehad 
wat by ’n supermark in die Waterfront 
gewerk het en toe huis toe gestuur is 
met koors en sulke goed. Die gemeen-
skap was up in arms – hulle sê sy is 
positief want hoekom anders sal die 

werk vir haar huis toe stuur. Maar sy 
het toe nog nie getoets nie.

“So, jy het daardie goed ook: Die 
mense se ignorance en die paniek van 
die gemeenskap. Ek bring hulle ook tot 
ruste deur te sê: ‘Nee, wag eers, ont-
span eers. Dis die prosedure. Onthou, 
daai persoon is ook ’n mens met regte.’

“Dan vra ek vir hulle: ‘Wat is die 
probleem?’ Nou sê hulle miskien nou: 
‘Nee, ons is bekommerd; sy gaan die 
kinders aansteek!’ Nou sê ek: ‘Ja, 
maar die persoon is nog nie getoets 
nie; die werk het maar net die persoon 
huis toe gestuur.’ Nou facilitate ek 
maar daai hele proses.

“Daar is geen betaling aan hierdie 
goed verbonde nie. Ek doen dit gratis, 
ook gewone huisbesoeke. Die leerge-
leentheid en om my eie gemeenskap te 
kan dien, is meer werd as geld.”

Hy hervat die verhaal van die vrou 
wat deur haar werkgewer huis toe ge-
stuur is.

“Ek dink haar ma het gaan advies 
vra by die neighbour wat deel is van ’n 
neighbourhood-watch group. En ek 
dink daardie vrou het die hele ding uit 
verband uit geruk en toe het sy nou op 
die WhatsApp-groep gesê ons het ie-
mand positief in die gemeenskap.

“Dít kom toe uit by die ward coun-
cillor wat toe vir my gebel het om te 

sê: ‘Randall, die gemeenskap is nou op-
standig. Hulle het nou ’n probleem met 
iemand wat positief is.’”

Hy en die raadslid het na die vrou se 
huis gegaan waar haar ma aan hulle 
vertel het sy het ’n ambulans gebel om 
haar dogter te kom haal.

“Die volgende oggend was sy weer 
by die huis en toe was die gemeenskap 
nie gelukkig oor dit nie. Hulle het ver-
moed sy het weggehardloop van die 
hospitaal af. Ek het met die vrou ge-
praat en sy het gesê sy is by die hospi-
taal getoets en huis toe gestuur.

“Ek het met haar gepraat en dinge 
aan haar verduidelik en haar bietjie 
moed ingepraat en gesê sy moet in die 
huis bly en vir haar uitslag wag.”

Later het hy weer ’n oproep van die 
raadslid gekry om te sê die ge-
meenskap beweer die vrou loop in 

die strate rond.
“Toe gaan ek weer na haar toe en sy 

sê toe vir my: ‘Randall, ek kan dit nie 
hanteer nie . . . Die mense sê almal vir 
my ek is positief. Hulle victimise my. 
Die mense by die huis wil nie eers met 
my praat nie.’

“So, sy het net sleg gevoel en toe ’n 
ent gaan stap. Sy sê toe ook sy het nog 
nie die uitslag van haar toets gekry 
nie, want die nommer wat sy vir die 
hospitaal gegee het, werk nie meer nie.

“Sy het toe vir my toestemming ge-
gee om haar uitslag uit te vind. Toe 
gaan ek op die stelsel in en ek sien 
haar uitslag is positief. Ek sê toe vir 
haar dit en ook dat ek sal aansoek 
doen dat sy na ’n kwarantyn-fasiliteit 
toe geneem word omdat daar nie by 
haar huis plek is om te self-isolate nie 
en die mense gaan op haar nek wees.”

Randall het toe met De Vries in ver-
binding getree wat die kwarantynreë-
lings getref het. En hy het gereël dat 
iemand haar agter in ’n bakkie na ’n 
kliniek neem, vanwaar sy die volgende 
dag na ’n kwarantynplek – ’n hotel in 
die noordelike voorstede – geneem is.

“Dit het vir my so ’n goeie gevoel ge-
gee dat ek vir hulle iets kon doen.”

Randall klink effens verleë wanneer 
hy sê hy wou as kind op die “vullis-
kar” gewerk het.

“Dit het vir my baie aantreklik ge-
lyk. My ma sê ek was altyd ontsettend 
kwaad as hulle my nou nie wakker ge-
maak het as die vulliskar gekom het 
nie. Die manne hang agter aan die 
ding en die trok rý. 

“Toe ek nou ’n bietjie ouer 
word . . .    Jy hoor maar nou hoe praat 
die mense in die taxi: Dis goed om vir 
die staat te werk; jy’t benefits en subsi-
dies en sulke goed.

“In gr. 11 het die skool aangedring jy 
moet nou kom met ’n plan kom van 
wat jy wil doen. So, ek het maar vir al-
les aansoek gedoen: tandheelkunde, 
LLB, medies, BSc. En ek het basies vir 
alles ingekom, en toe ek nou vir my pa 
sê: ‘Luister, ek is nou in vir alles,’ toe 
sê hy: ‘Jy gaan vir ’n dokter.’ Toe sê 
ek: ‘Oukei, cool, dis oukei met my.’

“Ek het nie presies geweet wat die 
studie behels nie, maar ek het maar 
besluit goed, dit is wat ek gaan doen, 
en ek is vandag nie spyt nie.” 

‘Ek bly hier in Manenberg’
As kind wou Randall 
Ortel “op ’n vulliskar 
werk”, maar toe word 
hy die eerste dokter 
uit Manenberg. Hy 
woon steeds daar en 
help nou om sy 
mense teen Covid-19 
te beskerm.

Dr. Randall Ortel sê alles wat hy doen, doen hy vir sy gemeenskap in Manenberg op die Kaapse Vlakte. Foto: VERSKAF

Oop Kaarte
Murray La Vira


